
Inatsisartut 

Aningaasaqarnermut Ataatsimiititaliaq 

Finansudvalget 

 

 

 

Aningaasanut Nunanullu Allanut Naalakkersuisoq            

 

Ulloq/Dato: 

 J.nr.: 

26. marts 2007 

01.31.06/07-00231 

  

 

Aningaasaqarnermut Ataatsimiititaliap suliaq nr. 01.31.06/07-00231 pillugu 

tallimanngornermi ulloq 23. marts 2007-imi aalajangiinera pillugu Naalakkersuisunut 

ilisimatitsineq. 

(Naalakkersuisut ulloq 14. marts 2007-imi ataatsimiinneranni imm. 2a) 

 

Nuummi GU-p allilerneqarnissaanut ilassutitut aningaasaliissutit 

 

Naalakkersuisut inassutigaat, 

- kontomi pingaarnermi 80.00.00-imi, Sanaartornermut sillimmatinut 

agguaanneqanngitsunut tunngasumi, meeqqanik inuusuttunillu paaqqinnittarfinnut 

2007-2009-mut atugassaagaluit GU-p allilerneqarnissaanut 

atugassanngortinneqassasut. 

- kontomi pingaarnermi 80.00.01-imi, Nuussinissamut sillimmatinut tunngasumi, 

aningaasaliissutit 2007-imi 1.000.000 kr.-inik ikilineqassasut. 

- kontomi pingaarnermi 84.40.12-imi, Ilinniarfinnik sanaartornermut tunngasumi, 

aningaasaliissutit suliassaq nr. 060.52.027-imut, GU-p 2007-imi allilerneqarneranut 

tunngasumut, 1.000.000 kr.-inik amerlineqassasut. 

 

Aningaasaqarnermut Ataatsimiititaliap oqaaseqaatai 

Nuummi GU-p allilerneqarnissaata pilersaarusiornissaanut aningaasanik 

atugassanngortitsinissap Aningaasaqarnermut Ataatsimiititaliamit taperserneqarnissaa 

Naalakkersuisut suliami matumani qinnutigaat. Naallu sanaartugassatut suliassap ilusissaanut 

aningaasartuutaasussanullu pilersaarusiornerup aalajangiisuunissaa 

naatsorsuutigineqartariaqaraluartoq pilersaarusiornissamut aningaasaliissuteqartoqassanersoq 

ataatsimiititaliamit aalajangerneqartinnagu paasissutissanik itisilerutaasunik Naalakkersuisunit 

pissarsisinneqarnissani ataatsimiititaliap kissaatigaa. 

 

Ukioqatigiiaat marluk meeqqat atuarfiannik 2008-mi qimatsinissaannik ilinniagaqarfiit 

isumaginninnissaat eqqarsaatigalugu piffissaagallartillugu isumaliutigilluagaasunik 

pilersaarusiortoqarnissaata pisariaqartinneqarnera Aningaasaqarnermut 

Ataatsimiititaliaasimasut maannalu ataatsimiititaliaasup ukiut arlallit ingerlanerini 

tikkuaavigisarsimavaat. Inuiaqatigiit aaqqissuussaanerannut aningaasaliussat 2004-mi 

atugassiissutigineqarnerannut atatillugu assersuutigalugu Sanaartornermut Ilinniarfiup 

Nuummilu Niuernermik Ilinniarfiup allilerneqarnissaannik suliassat 

pilersaarusiorneqarnissaannut qinnuteqaatinik tamatumunnga naapertuuttumik 

nassiussisoqarpoq, tamatumani siunertarineqarluni sanaartugassanut aningaasaliissutinik 

tamatuma kingorna aningaasanut inatsimmut ilanngussinissaq. 

 

(1) Nuummi GU-p pisariaqartumik allilerneqarnissaanut aallarniutaasumik 

piareersarnerup 2007-ip aallartinnerani aatsaat aallartinneqarnerannut suna 

tunuliaqutaava? Tamatumani ilinniarfiup allineqarnissaanut aningaasaliissutit 2006-

imi aningaasanut inatsimmi sanaartornermut atugassanut agguaanneqanngitsunut 

immikkoortinneqareersimanerat eqqarsaatigalugu. Taamatuttaaq ilinniartitaaneq 

pillugu Naalakkersuisut pilersaarutitut siunnersuutaanni 2005-ip ukiuaaneersumi 

(2006-imi aningaasanut inatsisissatut siunnersuutip aappassaaneerneqarnerani 

Aningaasaqarnermut Ataatsimiititaliap isumaliutissiissutaani ilanngussaq Q-tut 

ilanngunneqartumi) allassimareerpoq Nuummi GU-mi immikkut sammivinnik 

marlunnik alliliisoqarnissaa anguniarneqassasoq. 

 

(2) Landskarsip aningaasartuutissaanik tulleriiaarinermi sanaartugassatut pilersaarut 

tamakkiisoq ilaatinneqarsinnaaqqullugu sanaartugassamut aningaasaliissutit 

piviusorsiortut 2007-imi aningaasanut inatsimmut ilanngunneqarnissaat 

Naalakkersuisut sooq qinnutigisimanngilaat? 

 

GU-p allilerneqarnerata immikkoortua siulleq 2007-imi januarip qiteqqunnerani 

aallartinneqarluni ajunnginnerpaarpaamillu ingerlasoqarpat 2008-mi septemberip 

qiteqqunnerani naammassineqarsinnaasoq atortussanit Nuummi TNT-meersunit allassimavoq. 

Taamatuttaaq atuaqatigiikkuutaanik arfinilinnik tigusinissamut illut august 2008-mi 

piareersimassasut Kultureqarnermut, Ilinniartitaanermut, Ilisimatusarnermut 

Ilageeqarnermullu Pisortaqarfik isumaqartoq takuneqarsinnaavoq. Kiisalu allassimavoq 

nukingiussivallaartumik piffissamut pilersaarut pissutsillu pitsaanerpaarpaamik 

ingerlanneqarnissaannik aallaaveqartoq, soorlu suliariumannittussarsiuussinerup kingorna 

sapaatit akunneri marluk qaangiutiinnartut sanaartornerup aallartereerneqarsimassasoq! 

 

(3) Tamanna tunngavigalugu sanaartornissamut pilersaarut nutartigaq 

Aningaasaqarnermut Ataatsimiititaliamit kissaatigineqarpoq, tassannga 

ersarilluinnartumik takuneqarsinnaassaaq sanaartornerup immikkoortuata siulliup 

naammassinissaa piviusorsiortumik qaqugu naatsorsuutigineqarsinnaanersoq. Kiisalu 

paasissutissaq taanna kontomut pingaarnermut 84.40.12-imut, Ilinniarfiliornernut 

tunngasumut, missingersuutinut ilanngussami suliap nassuiarneqarnerata ataani 

ilanngunneqassaaq, tassanimi allassimavoq sanaartukkap 2010-mi atorneqalernissaa 

naatsorsuutigineqartoq! 

 

(4) Nukingiussivallaartumik piffissamut pilersaarutissatut siunnersuut naapertorlugu 

sanaartorneq ingerlanneqarpat tamanna piviusorsiortumik isigalugu 

aningaasartuutaanerussutissanik qanoq ittunik nassataqarsinnaanersoq sanaartornermik 

ilisimasalimmit naliliiffigineqassasoq kissaatigineqarpoq. 

 

(5) Sanaartornerup immikkoortuata siulliup 2008-mi augustimi atorneqalernissaminut 

piareersimanissaata ilimanassuseqarnera uppernarsarneqarsinnaanngippat piffissami 

august 2008-mi ilinniartut tikereernerisa kingorna sanaartornerullu naammassinissaata 

akornaniittumi ilinniarfiup ininik pisariaqartitsinera qanoq aaqqivigineqalersaarnersoq 

pillugu paasissutissat kissaatigineqarput. Taamatullu aaqqiigallarnermi 

aningaasaliissutissatut pisariaqartitsinerit paasissutissiissutigineqarnissaat 

kissaatigineqarpoq. 

 

Nuummi GU-p allilerneqarnissaanut siunnersuutit assigiinngitsut tallimat qinnuteqaammi 

nassuiaatigineqarput. Aaqqiissutissaq akikinnerpaaq maannangaarlu naammattutut 

oqaatigineqarsinnaasoq 14,5 mio. kr.-it missaannik akilimmik 750 kvadratmeterimik 

angissuseqartumik sanaartukkamik nutaamik imaqarpoq. Taamatut aaqqiineq pitsaanerpaamik 

ingerlasoqartillugu 2009-p aallartinnerani naammassineqarsinnaassasoq qinnuteqaammut 

ilanngussami 2-mi toqqaannanngikkaluamik allassimavoq. Siunnersuulli 3 naapertorlugu 32 

mio. kr.-inik akeqartumik 1.600 kvadratmeterimik angissuseqartumik nutaamik 

sanaartornikkut 400 kvadratmeterimillu allanngortiterinikkut  imaluunniit siunnersuut 4 

naapertorlugu 44 mio. kr.-inik akeqartumik 2.100 kvadratmeterimik angissuseqartumik 

nutaamik sanaartornikkut 400 kvadratmeterimillu allanngortiterinikkut ilinniarfiup 

allilerneqarnissaa qinnuteqaammi anguniarneqarpoq. 

 

Qinnuteqaammili erseqqissumik takuneqarsinnaanngilaq siunnersuut 1, 3 imaluunniit 4 

anguniarneqarnersut. Tamannalu tunngavigalugu pilersaarusiornissamut 1 mio. kr.-it maanna 

qinnuteqaatigineqartut naapertuussuseqarnerat nalileruminaappoq. Piviusorsiortumimmi 

isigissagaanni pilersaarutip 14 aamma 44 mio. kr.-it akornanni akeqartup Aningaasaqarnermut 

Ataatsimiititaliamit siumoortumik naliliiffigineqarnissaa Naalakkersuisut qinnutigaat! 

 

(6) Tamanna tunngavigalugu allilerinissamut siunnersuut sorlerpiaq Naalakkersuisunit 

anguniarneqarnersoq pillugu paasissutissanik annertunerusunik pissarsisinneqarnissani 

Aningaasaqarnermut Ataatsimiititaliap kissaatigaa. Tamatuma peqatigisaanik 

siunnersuutip taassuma piviusunngortinneqarneranut atasumik aningaasartuutit kiisalu 

aningaasalersuinissamut naatsorsuutigisat pillugit paasissutissat nutartikkat 

kissaatigineqarput. 

 

Kiisalu nukingiussivallaartumik piffissamut pilersaarut illuatungilerniarlugu ajornerpaamik 

pisoqarsinnaanera naatsorsuutigalugu sanaartornissaq missingersuusiorneqassasoq TNT 

Nuuk-ip isummernissamut tunngavissiaani siunnersuutigineqartoq takuneqarsinnaavoq, 

taamaaliornikkut sanaartornerup immikkoortuani siullermi missingersuutinit 

atunngitsuugarisinnaasat sanaartornerup immikkoortuata aappaanut pingajuanulluunniit 

nuunneqarsinnaaqqullugit. Taama “missingersuusioriaaseq” naammaginartutut 

naapertuuttutullu Aningaasaqarnermut Ataatsimiititaliamit isigineqanngilaq. Aningaasat 

sanaartugassanut iluarsagassanullu aningaasaateqarfimmi atorneqaratik uninngaannartut 

amerliartuinnarnissaat pinngitsoorumallugu piviusorsiortumik missingersuusiortarnissaq 

sanaartugassanut iluarsagassanullu aningaasaateqarfimmi pingaartutut tunngavigineqartoq 

ataatsimiititaliamit oqaatigineqassaaq! Nukingiussivallaartumik suliarilluagaanngitsumillu 

piffissamut pilersaarusiornerup aningaasaliissuteqaqqinnissap pisariaqartinneqalernera 

kingunerissappagu (kingunerippagu!) ilassutitut aningaasaliissuteqarnissamik aallaqqaammut 

qinnuteqannginnissaq anguniarlugu aningaasaliissutit amerlanerpaat qulakkeerunneqarnissaat 

siunertaralugu piviusorsiunngitsumik piaaraluni matumani missingersuusiortoqarnera 

ersarilluinnarpoq! Taama pilersaarusiornerup sanaartugassatut suliassap annertuumik 

akisunerulernera naggataatigut kingunerissagaa annertuumik ilimanaateqarpoq. 

 

(7) Pilersaarusiorneq naammassereerpat taanna tunngavigalugu ukiumi aningaasanut 

inatsisip atuuffiani taamatullu ukiuni missingersuusiorfinni aningaasaliissutissatut 

qinnuteqaatigineqartut aningaasaliissutinit ukiumut atugassatut naatsorsuutigisanut 

sanilliussissutigineqarnerat pillugu takussutissiamik immikkoortitikkamik 

kingusinnerpaamik sanaartornermut aningaasaliissutissat qinnuteqaatigineqarnerannut 

atatillugu pissarsisinneqarnissani Aningaasaqarnermut Ataatsimiititaliap kissaatigaa. 

 



C:\inatsisartut\conv\temp\231-1-070324-GUNuuk-grl.doc 4 

Meeqqanut inuusuttunullu paaqqinniffinnut sanaartornermi atugassat agguaanneqanngitsut 

2007-imi aningaasanut inatsimmi immikkoortinneqareersut sanaartornerup ilaanut 

aningaasalersuutissatut atorneqarnissaat Naalakkersuisut siunnersuutigigaat qinnuteqaammi 

takuneqarsinnaavoq. Aningaasalluunniit amerlanngitsut pineqaraluartut taamatut 

aalajangersimasunut atugassanngortillugit immikkoortitanik allannguinissaq 

eqqarsaatigilluarneqartariaqartoq Aningaasaqarnermut Ataatsimiititaliaq isumaqarpoq. 

 

(8) Tamanna tunngavigalugu allannguutissatut siunnersuutigineqartoq pillugu 

naliliinermik kattuffiit oqartussaasullu attuumassuteqartut, soorlu KANUKOKA 

Ilaqutariinnermullu Pisortaqarfik Naalakkersuisunit pissarsiniarfigineqarsimanersut 

paasissutissiissutigineqassasoq ataatsimiititaliap kissaatigaa. Taamaattoqanngippat 

kattuffiit oqartussaasullu taakku suliami tusarniaavigineqarnissaat ataatsimiititaliamit 

qinnutigineqassaaq. Tusarniaanermit akissuteqaatit Aningaasaqarnermut 

Ataatsimiititaliamut ingerlatinneqarnissaat qinnutigineqarpoq. 

 

Kiisalu kontomi pingaarnermi 20.11.61-imi ilinniartitaanermut sillimmatinit atuinikkut GU-

mik allilerinissap aningaasalersorneqarnissaa Naalakkersuisut takorlooraat qinnuteqaammit 

takuneqarsinnaavoq. Allassimavorli taama aningaasalersuinerup kingunerissagaa ”suliniutit 

allat aatsaat siusinnerpaamik 2009-mi aallartinneqarsinnaanissaat…”  

 

(9) Paasissutissap taassuma sukumiisumik itisilerneqarnissaa Aningaasaqarnermut 

Ataatsimiititaliamit qinnutigineqassaaq. Tassunga atatillugu taamatut 

aningaasalersuinissaq Naalakkersuisut ilinniartitaanermut pilersaarutaannut qanoq 

naapertuussuseqarnersoq paasissutissiissutigineqassasoq kissaatigineqarpoq. 

 

Ukiunut siuliinut sanilliullugu GU-p 2008-mi ilinniartuutigiligassai ukioqatigiiaanik ataatsinik 

amerlanerulissapput. Ukioqatigiiaat taakku marluk 2011-p aasaani GU-mik qimatsissapput. 

2009-li aallarnerfigalugu ilinniarfik ukioqatigiiaanik ataasiinnarnik nalinginnaasumik 

ilinniartuuteqaqqittalissaaq. Taamaattumillu GU-mi inissatigut ajornartorsiutinut 

utaqqiisaasumik aaqqiissutaasinnaasut aamma isumaliutigineqartariaqarsorinarput. 

Utaqqiisaasumik aaqqiinissaq taamaattoq toqqarneqaraluarpat illuutit allilerneqarnissaannut 

ungasissumut isigisumik pilersaarut piffissaqarluarluni torersumillu suliarineqassagaluarpoq 

tamatumalu peqatigisaanik ilinniarfiit sinnerini pisariaqartitanut aammalu Landskarsip 

aningaasartuutissaanik ataatsimoortumik pingaarnersiuinermut ataqatigiissaarineq 

ingerlanneqassagaluarpoq. 

 

(10) Tassunga atasumik Naalakkersuisut qanoq isumaliuteqarsimappat? 

 

Naalakkersuisut isummernissaannut tunngavissiaq 7. januar 2007-imi ullulerneqarsimasoq 

ataatsimiititaliap maluginiarpaa. Qinnuteqaatilli Aningaasaqarnermut Ataatsimiititaliamut 

ingerlateqqinneqarnissaa Naalakkersuisut aatsaat ulloq 14. marts aalajangiussimallugu. 

 

 (11) Piffissap tamatuma akornani isumaliutersuutit misissuinerillu qanoq ittut 

ingerlanneqarsimappat qanorlu inerneqarsimappat? 

 

Kiisalu isummernissamut tunngavissiami allassimavoq IAP AP-lu tusarniaavigineqarsimasut. 

 (12) Tusarniaanermut akissutit pisortaqarfinnit taakkunanit marluusunit 

pissarsiarineqarsimasut nassiunneqarnissaat Aningaasaqarnermut Ataatsimiititaliamit 

qinnutigineqassaaq. 

 

 

 

 

Aningaasaqarnermut Ataatsimiititaliap aalajangiinera 

Suliami aalajangiinnginnermi apeqqutinut siuliani allassimasunut Naalakkersuisut 

akissuteqarnissaat Aningaasaqarnermut Ataatsimiititaliamit utaqqineqarpoq. 

Naalakkersuisut akissuteqaataata sapinngisamik piaarnerpaammik kingusinnerpaamillu 

tallimanngornermi ulloq 30. marts 2007, nal. 10.00 tiguneqarnissaa ataatsimiititaliamit 

qinnutigineqassaaq. Akissuteqaat kalaallisut danskisullu kiisalu qarasaasiakkut uunga 

nassiunneqassasoq qinnutigineqarpoq: nch@gh.gl. 

 

 

 

Inussiarnersumik inuulluaqqusillunga 

 

 

Augusta Salling 

Aningaasaqarnermut Ataatsimiititaliap siulittaasua 

 

 

 

Nuutinneri:  Inatsisartut Kultureqarnermut Ilinniartitaanermullu Ataatsimiititaliaat 

  Inatsisartut Attaveqaqatigiinnermut Ineqarnermullu Ataatsimiititaliaat 

 


